
Passà ie l di cun dut si fé,
duta si fuera, uni spavënt,
cun ciaut y frëit, sauté y paussé,
cun nibles, plueia, nëif y vënt.

Bel plan se n va l di dojù,
surëdl cueciun, ëur bel lucënt.
La nuet, l scur vën fosch śën dossù,
uniun bel chiet che paussa valënt.

Mo nia duc po‘ śën durmì,
velch porta l di tl cuer dut pesoch;
vel‘ bur pensier n‘uel nia se n jì,
l mel sun l mond regor sc’che n droch.

La gotes toma sëules, frëides.
mé un à da les suië ju:
cialëde su! Ël fej la stëiles,
pra si bon cuer ne bradlëis plu.




